
Paveiziejėms 
 

Puo pėrmo 

 

Vuo dabā veizo aš i žmuogo –  

Pondėiva tvarini nuogniausi – 

I mėslėjo, kor ta linksmībė 

Anuo kavuojēs?.. 

Je! Klausėms rimts i na tēp grētā 

Gali soprastė, rēk dainuos... 

 

Liūdnoms arba zlastės 

 

Vuo dūšė sospausta kāp debesės priš līto 

I tėik anuo daug žaibū sosėspėitė,  

Ka, ruoduos, nabie kon i badarītė, 

I šiamė svietė čīstā nabie vėitas. 

Juk atmini, Tau irgi tuokiū dėinū liuob būtė, 

Ka balėikt rinktėis – vėrstė ugnim žaiba 

Aba  vielek uždainioutė.  

 

Džiaugsmos 

 

Vo kor dabā tēp skubi,  

Kuo tuoks veids surūgės... 

Rasintās nabatmini esonts 

džiaugsmou gėmės. 

Veiziek – kėkvėina naujė dėina 

Tavi vadėn mīlietė, dā tikietė i pažintė, 

Dalintėis tou, kon turi.  

Juk kumet dalinīs –  

Tau parēn dvėgobā, vuo kumet savėj turi – 

I tas pats su laiko nabteik džiaugsma... 

 

Kāp šėrdės plaktė, plautē uora kvieptė,  

Kāp kuojės ētė, vo ronkelės jimtė,  

Tāp dūšė džiaugtėis gėmusi – 

Tāp kāp paukštielis skrėstė i gėiduotė.  

 

Dā veizo 

 

I vielēk veizo aš i žmuogo – 

Pondėiva tvarini nuogniausi... 
I jau žėnau, i junto, ka i ukata, 

i išmintės, dā i linksmībė – 

vėskas telp tuo patiuo, vėinuo,  

dėdėlē turtinguo anuo dūšiuo. 

 

Dā mėslėjo, kuo dūšē žmuogaus rēk, 

ka ana kontėna i linksma būtė galietom. 



Pasėrokoutė rēk i padainioutė su geriausēs sava prietelēs; 

rēk akiūn paveiziejėma, rēk šėlta žuodė, gera patarėma… 

Sakau – rēk žmuogou žmuogaus, draugou drauga,  

rēk dūšē dūšės artėmuos… 

 


